
Ne nitie miyo moro ma jopiny ne ochako luongo ni 

Konya. Kuom wacho adiera, ji ne okia kuma Konya 

ne owuokie. Miyo ni ne odak kende but bungu. 

Konya ne odak kama kuom ndalo mathoth.

Ne ochake ni Konya nikech pile kane odhi e chiro ne 

osiko okwecho ni, “Konya! Konya!” Ne nitie joma 

ne miye oduma kata bel to mano bende e kaka ne 

odak.

Chieng’ moro achiel, nyako moro ne obiro e pinyno. 

Onge ng’ama ne ong’eyo kuma ne nyakoni oae. Ka 

piny ne oyuso, ne ochako kwayo kar nindo. Onge 

ng’ama ne dwa rwake. 

Konya ne orwako nyakoni kaluwore gi chuny mane 

en godo mar hera. Nyakoni ne ogoyo ne Konya 

erokamano. Konya ne otedo chiemo to bang’ 

chiemo ne ginindo.

Kinyne, kane gichiewo, nyakoni ne onyiso Konya, 

“Erokamano kuom rwaka. Nyinga en Hawi.” 

Hawi ne onyiso Konya kaka ne owuok dalagi to 

oruenyo yo. Koro ne owuotho awuotha nikech 

nokia kuma ne odhiye. 

Hawi ne odak gi Konya ndalo mathoth ma koro 

nobet kaka nyare. Hawi ne opuro puodho moro 

matin mano pidho alode gi olembe. Alodegi ne 

odongo kendo ngima nochako bedo maber e odni. 

Kaka magi ne medo timore, jothurgi Hawi ne nigi 

achiedh nade mang’eny. Hawi ne en nyathi Ruoth 

kendo ne en nyathi achiel kende. Kuom lal mar 

Hawi, wuon gi ne onge mor kata matin.

Nikech ne ong’eyo ni ndalone dhi ka rumo, ne 

odwaro ni oket nyathine obed Ruoth. Omiyo 

Ruoth ne ogoyo milome ka owacho niya, “Ng’ato 

moro amora maneyud nyathina, asingone puodho 

maduong’.”

Wachni ne olandore kuonde duto te. Ne omany 

Hawi kuom ndalo mang’eny to ne ok oyude. Konya 

gi Hawi to ne pod odak kaka nyako gi miyo nyalo 

dak ka gikonyore.

Wach ne ochopo e piny ma Hawi nodakie gi min 

gi ma Konya. Konya nowinjo wachno e chiro ma 

onyiso Hawi. Otieno no, Hawi ne ok onindo maber 

nikech ne en gi paro mang’eny kuom woun gi mane 

jatuore. 

Kinyne kane ochiewo, ne onyiso Konya ni en nyathi 

Ruoth. Konya ne owinje ma osingone ni obiro duoke 

ir woun gi. Bang’ mano, ne gichako wuoth mane 

okao gi ndalo apar eka ne gichopo kar Ruoth.

Ruoth ne orwako nyare gi mor gi ilo kendo ne oloso 

nyasi maduong’. Bang’ nyasi, Routh noketo nyare e 

loch. Eka Hawi ne osingone Konya ni ne gidagi kode 

nyaka chieng’. 

